
■ GRISCHUN

La regenza augmenta las 
tariffas per spazzachamins

(cc) La regenza grischuna ha appro-
và la revisiun parziala da las tariffas
per spazzachamins. L’augment re-
sguarda la chareschia ch’i ha dà da-
pi l’ultima revisiun sco er novs custs
supplementars cumprovads dals
spazzachamins ch’els han da purtar
per ademplir lur professiun. Las tarif-
fas per mintga unitad da temp vegnan
augmentadas per 4,4 pertschient, en-
tant che la chareschia effectiva impor-
ta 4,64 pertschient dapi l’ultima adat-
taziun da las tariffas. L’adattaziun da las
tariffas per spazzachamins vala a partir
dal 1. da matg 2007. 

Las novas tariffas èn vegnidas coor-

dinadas tranter las assicuranzas d’edifi-
zis e tranter las uniuns dals maisters
spazzachamins dals chantuns da la
Svizra orientala. Las tariffas per spazza-
chamins che vegnan proponidas sa ba-
san sin la pli nova «tariffa directiva per
lavurs da spazzachamin» da l’uniun da
las assicuranzas chantunalas cunter
fieu. Quella è entrada en vigur il 1. da
schaner 2007 en enclegientscha cun la
surveglianza federala dals pretschs e
cun l’Uniun svizra dals maisters spaz-
zachamins. Ils augments da las tariffas
che vegnan proponids per il Grischun
sa chattan en il rom da questa tariffa di-
rectiva.

■ BERNA

La confederaziun ha emplenì la cassa
(anr/ld) Il quint da finanzas da la con-
federaziun per l’onn 2006 serra cun in
gudogn da 2,5 milliardas francs. Il pre-
ventiv quintava cun in deficit da 586
milliuns francs. Ils daivets da la con-
federaziun han pudì vegnir reducids
per 6,7 milliardas sin 123,6 milliardas
francs. Suenter blers onns – cun per
part auts deficits – ha il vent midà. Er la
confederaziun profitescha da la buna
conjunctura en Svizra. Las entradas èn
s’augmentadas per 3,6 milliardas
(+7,1%) sin total 54,9 milliardas francs.
Tar quest resultat han contribuì la taglia
sin la plivalita cun 19,01 milliardas
(34,6%), la taglia directa da la confede-
raziun cun 14,2 milliardas francs

(25,9%), la taxa sin benzin ed ieli 4,9
milliardas (9%), sco funtaunas d’entra-
das las pli impurtantas.

Grazia als programs da distgargia 03
e 04 èn las expensas sa sminuidas per 974
milliuns (1,9%) sin  52,4 milliardas
francs. A questa reducziun han contribuì
l’armada cun in minus d’expensas da
2,8%, il sectur da traffic cun in minus da
2,3% e las relaziuns cun l’exteriur cun 
–1,9%. 

Las expensas per la scolaziun e la per-
scrutaziun èn s’augmentadas per 2,8%,
quellas per l’agricultura per 0,6%. In
augment da be 0,2% tar las ovras socia-
las è modest, en vista al creschament en
media da 4,6% l’onn ils ultims 15 onns. 

Dapi intgins onns ha la confedera-
ziun reducì il dumber da persunal cun
stritgar 2200 plazzas cumplainas. Per la
fin da l’onn 2006 eran 32 376 persunas
occupadas tar la confederaziun. Finami-
ra è da reducir l’effectiv da persunal fin
l’onn 2010 sin 30 500.

Damain daivets
Dapi l’onn 2001 eran ils daivets da la
confederaziun s’augmentads onn per
onn da 106 milliardas sin 130 l’onn
2005. Grazia a la buna situaziun finan-
ziala – e la vendita d’aczias da Swisscon
en la summa da 3,2 milliardas francs –
ha la confederaziun uss reducì ils daivets
sin 123,6 milliardas francs. 

Sils fastitgs da Giudas Maccabaeus
Il Chor dalla scola cantunala dat concert a Cuera

■ (cp) L’entschatta matg sepresenta il
Chor dalla scola cantunala da Cuera
cun igl oratori da rock «Eversmiling Li-
berty». L’ovra da Jens Johansen e Erling
Kullberg s’orientescha vid igl oratori
baroc «Giudas Maccabaeus» da Georg
Friedrich Händel. Igl onn vargau era il
Chor dalla scola cantunala sepresentaus a
Passugg cul project «Kaltes klares Was-
ser.mp3» e procurau per sensaziun. Uonn
sepresentan ils 64 cantadurs dil chor ella
baselgia s. Martin a Cuera cull’ovra
«Eversmiling Liberty» e quei sut la direc-
ziun da Christian Klucker. Per igl accum-
pignament musical segnan siat musican-
tas e musicants ord las retschas dils scolars
dalla scola cantunala. La band «kanti-s-
wing» vegn dirigida dil scolast da musica
e ghitarist da professiun Andy Schnoz.

La relaziun tier Händel
Egl oratori da rock «Eversmiling Liber-
ty» vegn giugau cun facettas e contrasts
dalla cumposiziun classica. Elements re-
citativs, cant a capella e rap, mo era rit-
mus da jazz e da rock dattan all’ovra no-
va tempra. Regula Schneider e Jens Weber
segnan sco solists. Il text vegn cantaus el-
la versiun originala da Georg Friedrich
Händel. Il chor surpren entginas melo-

dias originalas ed interpretescha quellas
a moda differenta.

Cumbat per la libertad
Sclaveria e suppressiun dils Gedius da-
vart dils Grecs ein ils temas centrals
dall’ovra. Giudas Maccabaeus reussescha
da liberar il pievel giudaic e da salvar lur
religiun. 164 avon Cristus vegn il tem-
pel ch’era vegnius destruius dils Grecs
puspei inauguraus maiestusamein. Da

quei eveniment seregorda il pievel giu-
daic aunc oz ella fiasta «Chanukka». Il
solist Jens Weber surpren la rolla da Giu-
das Maccabeus e la vusch dalla solista Re-
gula Schneider porta messadis da pasch,
speronza e carezia.

Las presentaziuns da «Eversmiling Liberty» han
liug ils 2 e 3 da matg mintgamai allas 20.15 ella
baselgia s. Martin a Cuera. Prevendita da bi-
gliets numerai tier 081 252 22 15. La cassa vegn
aviarta allas 19.15. 

Il Chor dalla scola cantunala sepresenta cul dirigent Christian Klucker. MAD

■ (anr/ld) La midada d’in uffizi da
posta en ina agentura correspun-
dia a la lescha davart La Posta.
Quai ha constatà l’autoritad da re-
gulaziun «PostReg» en sia resposta
a la cumissiun da traffic e telecom-
municaziun ed al sindicat commu-
nicaziun. Cun ses project Ymago
prevesa La Posta da midar var 200 uf-
fizis da posta en agenturas tenor il
model «La posta en la stizun dal
vitg». Quai saja confurm a la lescha,
ha constatà la PostReg che ha exami-
nà la dumonda sin l’incumbensa da
la cumissiun parlamentara. La lescha
da posta oblighescha La Posta da pro-
curar per ina rait d’uffizis da posta en
tut la Svizra. Questa lescha pretenda
da La Posta ina clera reglamentaziun
areguard il provediment da basa. La
Posta è obligada da procurar en min-
tga regiun da planisaziun per almain
in uffizi da posta che porscha tut ils
servetschs postals. Per 90% da la po-
pulaziun duai il proxim uffizi da po-

sta esser cuntanschibel en 20 minu-
tas. Sa chapescha che La Posta po
adattar la rait dals uffizis, quai vul dir
l’organisaziun, als vairs basegns da la
clientella che sa midan per ex. en vi-
sta a las pussaivladads che l’informa-
tica porscha.

Ensemen cun la vischnanca
Vul La Posta serrar in uffizi u midar
l’organisaziun è ella obligada da con-
tactar e cooperar cun la vischnanca,
fa attent la PostReg en sia resposta.
N’è la vischnanca betg d’accord cun
la midada, po ella far recurs a la Post-
Reg. Quai vala er per ina midada d’in
uffizi da posta en in’agentura, quai
vul per exempel dir, reunir ils ser-
vetschs da posta e la purschida d’ina
stizun. La schliaziun «La posta en la
stizun dal vitg» ha l’avantatg da pu-
dair profitar d’uras d’avertura pli
lungas. Deplorablamain n’èsi betg
pussaivel da far là ils pajaments sen-
za la Postcard.

Las agenturas 
da posta èn legalas


